
5
سَر و سۆج

2 من گۆن یودیا و سِنتیکی دوێنان دزبندیَ کنان که هُداوندئے راها همدل و تِپاک ببنت. 3 او منی وَپادارێن همراه! من چه تئو دزبندیَ

کنان که هما جنێنانی کمُکاّ بکن که په وشّێن مِستاگئے شِنگ کنگا منی همکۆپگیا گۆن کلْێمِنتوس و منی اے دگه همکاران جُهدِش

کرتگ که نامِش ”زِندئے *کتابا“ نبشته اِنت.
4 مُدام شادمانی کنێت که شما هُداوندئیگ اێت. من پدا گوَشان، شادمانی کنێت. 5 بِلّ سجّهێن مردم شمئے نرم دِلیا بگندنت.

هُداوندئے ایٓگئے وهد نزّیکّ اِنت. 6 په هچّ چیزّا پرێشان مبێت، بسَّ هر هالَت و جاوَرا، گۆن دْوا و دَزبندی و شُگرگزاریا وتی اَرزا په

هُدایا سَر کنێت. 7 نون گڑا هما اێمنی که چه هُدایا رسیت و چه سجّهێن زانت و سرپدیا بالاتِر اِنت، هما اێمنی ایسّا مَسیهئے برکتَا

شمئے دل و هئیالانی پاسپانَ بیت.
8 براتان! نون گڈُسرا منَ گوَشان که هرچے که راست اِنت، هرچے که شَرپدار اِنت، هرچے که شَرّ اِنت، هرچے که پاک اِنت، هرچے

که دۆستناک اِنت، هرچے که ستا کرزیت، هرچے که نێک اِنت و تئوسیپ کنگَ بیت، هما چیزّانی بارئوا پِگر بکنێت. 9 هرچے که شما

چه من در برتگ و شمارا رَسِتگ، هرچے که شما چه من اِشکتگ و دیستگ، هما وڑ بکنێت. اے ڈئولا اێمنی بکَشۆکێن هُدا شمئے

همراهَ بیت.

په ٹێکیان مِنّتواری

10 من هُداوندئے ناما سَکّ باز شادمانیَ کنان که نون گڈُسرا شما پدا منی هئیالداری *بِندات کرتگ. هئو، شما پێسرا هم منی هئیال

داشتگ، بله شمارا مۆه نرستگ. 11 چُش نه اِنت که من په چیزّێئے نێستیا اے هبرا کنان، چێا که من هر ڈئولێن وهدا رَزا و رازیگ

بئیگَئے وڑ و پئیم در گێتکگ. 12 منَ زانان که تنَگدَستیا چۆن گزُران کنگی اِنت و اے هم زانان که هستۆمندیا زند چۆن گوازێنگی اِنت.

من هر وڑێن جاوَران زند گوازێنگئے راز در گێتکگ، سێرلاپ ببان یا شُدلاپ، منا هر چیزّ ببیت یا هِچّ چیزّ مبیت. 13 من مَسیهئے برکتَا

هرچے کرتَ کنان، چێا که هما منا زۆر و توانَ دنت.
14 بله شما شَرّێن کارے کرتگ که منی درد و گمَان شریکدار بوتگێت. 15 او پیلیپیان! شما شَرّ سرپد اێت که وشّێن مِستاگئے شِنگ

کنگئے بنگێجا، من که مَکدونیهَ یله کرت، چه شما اَبێد هچّ کلیسایا منا په دئے و *گِرا کمُکّ نکرت. 16 وهدے تِسالونیکیا اَتان هم،

یکَّ و دو رندا شما په منی زلورتان کمُکّ دێم دات. 17 من ٹێکیئے واهگدار نه انٓ، بله په شما هما ”سوتئّے“ واهگدار انٓ که شمئے

هسابئے تها گێش کنگَ بیت. 18 منا هر چیزّ رستگ و سکّ باز رستگ. گۆن اِپاپرْۆدیتوسا هرچے که شما دێم داتگ، منا رَسِتگ اَنت و

نون منا هر چیزّ هست. شمئے اے ٹێکی وشبۆێن شُگرانه و دلپسَندێن کرُبانیگے که هُدایا وَشنۆدَ کنت. 19 منی هُدا شمئے هر زلورتا

وتی جندئے پرُشئوکتێن مال و هستیئے هسابا و ایسّا مَسیهئے برکتَا پورهَ کنت. 20 مئے هُداێن پتا اَبد تان اَبد شان و شئوکت برسات.

اَنچُش بات. امٓین.

گڈُّی دْرهبات

21 ایسّا مَسیهئے سجّهێن پلَگارتگێنان درود و سلام سر کنێت. همے برات که منی همراه اَنت، شمارا درهباتَ گوَشنت. 22 سجّهێن

پلَگارتگێن برات و گهار شمارا سلامَ کننت، هاس کئیسَرئے لۆگئے مردم. 23 هُداوندێن ایسّا مَسیهئے رهمت گۆن شمئے اَرواها گۆن

بات. اَنچُش بات. امٓین.

* 3: 4 زِندئے کتاب، بزان هُدائے هما کتاب که اۆدا هما باوَرمندانی نام نبشته اِنت که تان اَبد زندگ اَنت.

* 10: 4 بِندات، بزان بنُگێج، شُرو.

* 15: 4 دئے و گِر، بزان دئیگَ و گرگ، باپاری گالے که اِشیئے مانا اِنت چیزّێئے گرگ و چیزّێئے دئیگَ.



4
مسیهئے سرا اۆست و اُمێت

3 نون، او منی براتان! شادمانی بکنێت که شما هُداوندئیگ اێت. په من اے هبرانی پدا نبشته کنگ هچّ گرْان نه اِنت و اے هبر په

شما اێمنیَ کارنت. 2 چه *کچُِکاّن هُژّار ببێت. چه بدَکاران هُژّار ببێت. چه *گۆشتبرُّان هُژّار ببێت. 3 چێا که سُنّت بوتگێن ما اێن.

اے ما اێن که هُدایا چه ایٓیئے پاکێن روهئے برکتا پرستشَ کنێن. په ما پهَر و شانے که گۆن ایسّا مَسیها هئوار اێن و مارا چه وتی جِسما،

بزان چه دُنیایی چیزّان اُمێتے نێست، 4 بِلّ ترُے منی جندا جسمئے سرا اۆست و اُمێت کنگئے سئوَب هست. اگن دگه کسێا جِسمئے

سرا اۆست و اُمێت کنگئے سئوَب هست، گڑا منا وَه گێشتر. 5 من پێدا بئیگئے هشتمی رۆچا سُنّت کنگ بوتگان. پێدائِشی اِسراییلیے

انٓ. چه بِنیامینئے کبیلها انٓ. چه هَپت پشُتا اِبرانیے انٓ. اگن شَریتَئے گپّ اِنت، پرَیسیے انٓ. 6 اگن دینی جۆش و گئیرتئے گپّ اِنت، من

کلیسا ازٓار داتگ و اگن شَریتَئے هسابا پهَرێزکاریئے گپّ اِنت، بےائیب بوتگان.
7 بله هر چیزّ که په من کٹَّ و پائدگے اَت، نون په مَسیهئیگی من آ چیزّا تاوانے سرپدَ بان. 8 تهنا اے چیزّ نه، وتی هُداوندێن ایسّا

مَسیهئے پجّاه ارٓگئے گنَجئے دێما، من هر چیزّا تاوانے سرپدَ بان، چێا که من په هماییئیگی اے سجّهێن یله داتنت. من اِشان بسَّ گنَد

و *گسََڑ سرپدَ بان که منی کٹَّ تهنا مَسیه ببیت و 9 گۆن هماییا هئوار ببان. منا آ پهرێزکاری مبات که چه شَریتَئے راها رسیت، هما

پاکی و پلَگاری منا برسات که چه مَسیهئے سرا باور کنگا رسیت، هما پلَگاری که چه هُدایا رسیت، چه ایمانئے راها. 10 من مَسیها

زانگَ لۆٹان، ایٓیئے جاه *جنگَئے زۆر و واکا زانگََ لۆٹان و ایٓیئے سَکیّ و سۆریان شریکدار بئیگَ لۆٹان. ایٓیئے مَرکا هماییئے جندئے

هَمدروَر بئیگَ لۆٹان 11 که وڑے نه وڑێا من هم مُردَگانی جاه جنگَا شریکدار ببان.

دێم په مِنزلا

12 منَ نگوَشان که من اے چیزّ دستا اوٓرتگ و نون سرجم و کامِلێن مردمے انٓ، بله جُهدَ کنان که منا هما چیزّ دَست بکپیت که په ایٓیا

ایسّا مَسیها منا دَست گِپتگ. 13 او براتان! منَ نگوَشان که انگت آ ن چیزُّ دستا اوٓرتگ، من بسّ یکّ چیزّے کنان، گوَستگێنان بێهئیالَ

کنان و په دێمئیگان جُهدَ کنان. 14 من دێم په مِنزلا تچَان انٓ تانکه هما اِنام و دادا بِکٹَّان که په ایٓیا هُدایا منا ایسّا مَسیهئے برکتا دێم

په اَرشا تئوار کرتگ. 15 گڑُا باید اِنت ماشُما سجّهێن که رُستگ و بالِگ اێن، انچش هئیال بکنێن. اگن شُما دگه هئیالے بکنێت، پدا

هم هُدا راستێنا په شُما زاهِرَ کنت. 16 بله بیاێت هما چیزّان مُهر بدارێن که ماشُما تان اے وهدی دستا اوٓرتگ اَنت.
17 براتان! په هَمدِلی منی وڑا زند بگوازێنێت و انچۆ که مئے رندگیریا کنێت، هما مردمانی راها هم برئوێت که مئے راها رئوَنت،

18 چێا که هما پئیما که من شمارا باز رندا گوَشتگ و انوّن گۆن ارسیگێن چمّے گوَشان، بازێنے مَسیهئے سلیبئے دُژمنیا کنت. 19 اِشانی

اسٓر تباهی اِنت. اِشانی هُدا وتی جِندئے لاپ اِنت و بێننَگی اِشانی پهَر و شان اِنت. اِشانی هئیال گۆن دنیایی چیزّان اِنت. 20 بله ما

اسٓمانئے باشنده اێن و په هُبّ و هُدۆناکی رکێّنۆکێن هُداوند ایسّا مَسیهئے اِنتزار و ودارا اێن که چه همۆدا کئیت. 21 گۆن هما زۆر و

واکا که هر چیزّا وتی دستا اوٓرتَ کنت، گۆن هما زۆرا مئے اے هاکیێن بدَنا مَٹَّ کنت و وتی پرُشئوکتێن بدَنئے ڈئولا کنت.

4 پمێشکا، هُداوندئے راها مُهر بۆشتێت. منی دُردانگَێن براتان! من په شمئے دیدارا هدۆناک انٓ. منی دُردانگَان! شما منی شادمانی

و تاج اێت.

* 2: 3 اِدا چه ”کچُکاّن“ مراد هما مردم اَنت که گۆن وتی ردێن سر و سۆجان دگران گمراهَ کننت.

* 2: 3 اِدا چه ”گۆشتبرُّا“ مراد هما مردم اَنت که درکئومێن باوَرمندِش په سُنّت کنگ و موسّائے شَریتَئے دارگا هُجّ کرتگ اَنت.

* 8: 3 گنَد و گسََڑ، بزان کِچرا، اشٓکال، هراب و بێکارێن چیزّ.

* 10: 3 جاه جنگَ، بزان چه وتی جاها اَناگتێن پاد ایٓگ، اَربی و پارسیا ”قیام، رستاخیز“.

په پیلیپیان

پولُسئے کاگد

سلام و درود

1 چه ایسّا مَسیهئے هزمتکار پولُس و تیموتاووسئے نێمگا،

په ایسّا مَسیهئے هما سجّهێن *پلَگارتگێن مردمان که پیلیپیا اَنت، گۆن کِلیسائے سرپرست و هِزمتکاران هئوار. 2 شمارا چه

مئے هُداێن پت و هُداوندێن ایسّا مَسیهئے نێمگا رهمت و اێمنی سر بات.

شُگرگزاری و دْوا

3 من هر وهدا که شمارا یاتَ کنان، وتی هُدائے شُگرا گِران. 4 وتی هر دْوائے تها، مُدام گۆن شادمانیا په شما سجّهێنان دْوا کنان،
5 پرچا که چه ائولی رۆچا بگر تان اے وهدا شما وشّێن مِستاگئے شنگ کنگا گۆن اێت. 6 اے گپّا هم دلجم انٓ که هُدایا هما شرّێن کار

که شمئے دل و *درونا بنُگێج کرتگ، تان هما وهدا برجاهیَ داریت که سرجم ببیت، تان هما رۆچا که ایسّا مَسیهَ کئیت.
7 اے راست اِنت که من باید اِنت شما سجّهێنانی بارئوا انچُش پِگر بکنان که پِگر کنگا انٓ، چێا که شما منی دلا اێت. ترُے من

زمزیلان ببان یا وشّێن مِستاگئے دێمپانی و سابِت کنگا، شما سَجّهێن هُدائے رهمتان گۆن من شریکدار اێت. 8 هُدا شاهد اِنت که من

شما سَجّهێنان انچۆ دۆستَ داران که ایسّا مَسیه شمارا دۆستَ داریت و منا په شما سَکّ زهیرَ کنت. 9 منی دْوا اِنت که شمئے مِهر

گێشا گێش ببیت و گۆن کامِلێن سَرپدی و جُهلێن زانتێا همراه ببیت، 10 تانکه شما سرپد ببێت که کجام چیزّ شَرتر اِنت و تان مَسیهئے

ایٓگئے رۆچا پاک و بےائیب بمانێت و 11 چه پهرێزکاریئے هما بر و سمرا پرُّ ببێت که چه ایسّا مَسیهئے برکتا کئیت، په هُدائے شان و

شئوکت و ستایا.

پولُسئے زمزیل کنگ و وشّێن مِستاگئے شِنگ و تالان بئیگَ

12 او *براتان! نون من شمارا هال دئیگَ لۆٹان که گۆن من هرچے که بوتگ، اے چیزّان وشّێن مِستاگئے شِنگ و تالان کنگا کمُکّ

کرتگ. 13 کلاتئے سجّهێن نِگهپان و اے دگه مردم سهیگ بوتنت که من په مَسیهئیگی بندیگ کنگ بوتگان. 14 منی بندیگ بئیگئے

سئوبا، گێشترێن باورمندان هم چه هُداوندئے نێمگا هِمّت و دِلبڈّی رستگ و بے ترُس و لَرزا هُدائے پئیگامئے جارا جننت.
15 اے راست اِنت که لهتێن چه زِدّ و هَسَدّا مَسیهئے پئیگاما جار جنگَا اِنت، بله دگه لهتێن اے کارا په دل و سِتک کنگا اِنت.

16 هما مردم که په مِهر اے کارا کنگا اَنت، زاننت که من په وشّێن مِستاگئے دێمپانیا اِدا ارٓگ بوتگان. 17 هما مردم که په وَتواهی و

وَتگرزی مَسیهئے پئیگاما جارَ جننت، نیّتِش ساپ نه اِنت و هئیالَ کننت که گۆن وتی اے کارا، بندیجاها منی ازٓاران گێش کرتَ کننت.
18 گڑا چے؟ ترُے په بدنیّتی مَسیهئے جارا بجننت یا په دل و سِتک، بله هر وڑا مَسیهئے جار وَه جنگَ بئیگا اِنت و من چه اے کارا

شادان انٓ.

* 1: 1 ”پلَگارتگێن“ هما مردم اَنت که گۆن ایسّا مَسیهئے هۆنا چه وتی گناهان شۆدگ و پاک کنگ بوتگ اَنت و اے ڈئولا په هُدایا در چنگَ بوتگ اَنت.

* 6: 1 درون، بزان باتِن، اَندرون.

* 12: 1 ”براتئے“ مانا هر باوَرمند اِنت، مردێن و جنێن.

هئو، مُدام شادمانیَ کنان 19 پرچا که منَ زانان که اے چیزّ منی رَکگّئے راها پچَ کننت، چێا که شما په من دْوا کنێت و ایسّا مَسیهئے

روه منا کمُکَّ کنت. 20 من گۆن مزنێن دلجمیے اُمێتَ کنان که هچّ پئیما پشََل و شَرمندگ کنگ مبان و نون هم مُدامیگێن ڈئولا دِلێر

ببان و منی جسم و جانئے تها مَسیها شان و شئوکت برسیت، ترُے زندگ بمانان یا بمِران. 21 په من، زِندئے مانا په مَسیها زندگ بئیگ

اِنت و مَرک وَه کٹَّ و پائِدگے. 22 بله اگن من اے دنیایا زندگ بمانان، گێشتِر برَ و سَمر داتَ کنان. نزانان کجُامیا گِچێن بکنان. 23 من

دودِل انٓ، منی اَرمان اِنت که برئوان و گۆن مَسیها یکجاه ببان، چێا که اے سَکّ باز گهتر اِنت، 24 بله په شمئیگی شَرتر اِش اِنت که

زندگ بمانان. 25 نون که من اے هبرا دلجم انٓ، زانان که زندگَ مانان و شما سجّهێنانی همراهَ بان که شما وتی ایمانا دێمرئوی بکنێت

و شادمان ببێت. 26 اے پئیما وهدے من پدا شمئے کِرّا کایان، گڑا شما منی ایٓگَئے سئوَبا ایسّا مَسیها گێشتِر ستا و سَنا کرتَ کنێت.

مسیهی زند و وشّێن مِستاگ

27 ترُے هرچے ببیت، وتی زِندا اَنچُش بگوازێنێت که مَسیهئے وشّێن مِستاگا بکرزێت. گڑا اگن من شمئے چارَگا بیایان یا چه شما

دور ببان، بسَّ سهیگ ببان که شما یکَدل و یکجان اێت و مُهر اۆشتاتگێت و په وتی باوَرا، بزان په وشّێن مِستاگا په همدلی جُهد کنگا

اێت و 28 هچّ پئیما چه دژمن و بدَواهانَ نترُسێت. اے په ایٓان نشانیے که بربادَ بنت و شُما رَکێّت که شمئے رَکگّ چه هُدائے نێمگا اِنت.
29 نون اے شَرَپ شمارا چه مَسیهئے نێمگا رَستگ که شما مسیهئے سرا نه تهنا باورمند ببێت، په ایٓیا سکیّ و سۆری هم بِسگێّت،
30 چێا که شما هم اَنچێن جُهدے کنگا اێت که من کرتگ و شما دیستگ و نون اِشکنگا اێت که من اَنگت کنگا انٓ.

مسیهئے بێکِبریا بزورێت

2 نون اگن شمارا گۆن مَسیها هۆر بئیگئے سئوبا دلبڈّیَ رسیت، اگن شمارا چه ایٓیئے مِهرا اسٓودگیَ رسیت، اگن شمارا چه پاکێن

روها همدلیَ رسیت و اگن شمارا همدردی و رَهم هست، 2 گڑا تِپاک ببێت، بێگرََزێن مِهرێئے واهُند ببێت، اَرواها یکّ ببێت، همپِگر

ببێت و اے پئیما منی شادمانیا سرجم و کامِل بکنێت. 3 هچّ کارے په وتواهی و وتپسُندی مکنێت. په بێکِبری و دربێشی دگران چه وت

برُزتِر سرپد ببێت. 4 هرکسَ وتی نپَ و سوتاّنی بدلا، دگرانی نپَ و سوتاّنی هئیالا بداریت.
5 شمئے هئیال کنگئے وڑ و پئیم هما ببیت که ایسّا مَسیهئے بوتگ.

6 آ، هُدائے زاتئے درۆشما اَت،

بله گۆن هُدایا اے هَمدرۆشمی، ایٓیا په وت کٹَّ و پائِدگے هساب نکرت و
7 وتی شان و شئوکتی یله دات و

گلُامێئے درۆشُمی زُرت و

انسانێئے شِکلا پێدا بوت.
8 جِندی که انسانئے شِکلا اَت،

وتا بێکِبر و دربێشی کرت و

تان مَرکا پرمانبردار اَت،

تان سَلیبئے سرئے مَرکا هم.
9 پمێشکا هُدایا آ، سَرپراز کرت و

انچێن نامے ایٓیارا دات که چه هر ناما برُزتِر اِنت،
10 که هرکسَ ایسّائے ناما کۆنڈان بکپیت،

اسٓمانا هم، زمینئے سرا هم و زمینئے چێرا هم،
11 و هر زبان بمَنّیت و بگوَشیت:

3
”ایسّا مَسیه هُداوند اِنت“

که هُداێن پتا شان و شئوکت بِرسیت.

چۆ اِستارا بدرَپشێت

12 پمێشکا منی دُردانگَان! اَنچش که شما مُدام پرمانبردار بوتگێت، نه تهنا آ وهدا که من شمئے کرّا اَتان، اَنوّن هم که من اۆدا

نه انٓ، انگت گێشتر پرمانبردار اێت. گڑا په ترُس و لَرز وتی نجاتئے رُست و رُدۆمئے جُهدا بکنێت. 13 چێا که اے هُدا اِنت که شمئے

دلانی تها کار کنگا اِنت که شمئے ارادهان و شمئے کاران په وتی نێکێن مکسدا سرجم بکنت.
14 هرچے که کنێت، بے نرُُنڈگ و بے دَپجاکا بکنێتی 16– 15 که شما پاک و بےائیب بمانێت. چۆٹ و کجَراهێن پدرێچێئے نیاما هُدائے

بێمئیارێن چُکّ ببێت و ”زِندئے *گالا“ مُهر بدارێت و چۆ اِستارا جهانا بدرَپشێت. آ وهدا، مَسیهئے ایٓگئے رۆچا پهَر بستَ کنان که من

مُپتێن تچَ و تاگے و بےاسٓرێن جُهدے نکرُتگ. 17 بله هما هِزمت و کرُبانیگ که شمئے باوَرئے برَ و سَمر اَنت، اگن ایٓانی سَرا منی هۆن

هم رێچَگی *کرُبانیگێئے پئیما رێچَگ ببیت، من گلََ بان و گۆن شما سجّهێنان شادکامیَ کنان. 18 گڑا شما هم همے ڈئولا گۆن من گلَ

ببێت و شادهی بکنێت.

کاسِدئے رئوان دئیگ

19 بله من هُداوند ایسّائے اُمێتا تیموتاووسا زوتّ په شما رئوانَ دئیان که منا هم گۆن شمئے هالئے رسگا دلبڈّی برسیت. 20 چێا که

منا دگه چشێن همدلێن مردمے نێست که په دل و سِتک شمئے هئیالا ببیت. 21 اے دگه سجّهێنان ایسّا مَسیهئے کار اِشتگ و وتی

جندئے نپَ و سوتاّنی رندا کپَتگ اَنت. 22 بله شما وتَ زانێت که تیموتاووسا لاهکی پێش داشتگ. آ په وشّێن مِستاگئے شنگ کنگا

گۆن من انچش همکۆپگ بوتگ که چُکےّ گۆن پتا. 23 پمێشکا، انچش که من سَهیگَ بان که منی هال چے بیت، منا اُمێت اِنت که

ایٓیا زوتّ دێم داتَ کنان. 24 من دلجم انٓ که هُداوند راهے پچَ کنت و منی جند هم زوتَّ کئیت.
25 بله منَ گوَشان زلوری اِنت که من اِپاپرْۆدیتوسا پدا شمئے کِرّا دێم بدئیان که آ، منی برات و همکار و همکۆپگێن جُهدکار و

شمئے کاسِد اِنت که شما په منی زلورتانی پوره کنگا دێم داتگ. 26 چێا که آ، په شما سجّهێنانی دیدارا هدۆناک اِنت. پرێشان اِنت که

شما ایٓیئے نادراهیئے هالا سهیگ بوتگێت. 27 اے راست اِنت که نادراه اَت، مَرکیگ اَت، بله هُدایا ایٓیئے سرا رهم کرت. تهنا ایٓیئے

سرا نه، منی سرا هم رهمی کرت که منا گمَئے چَکاّ گمَے مرسیت. 28 پمێشکا من ایٓیئے واترّ دێم دئیگا سَکّ هدۆناک انٓ که وهدے

شما پدا گندێتی، گلَ ببێت و منی پرێشانی کمتر ببیت. 29 گڑا په هُداوندئیگی ایٓیا په گلَے وشّاتک بکنێت و ایٓیئے ڈئولێن مردمان اِزّت

بدئیێت. 30 چێا که آ په مَسیهئے کارا مِرَگی بوتگ. وتی ساهئے پرَواهی نداشت تانکه شمئے هما هِزمتانی کمَّیا پوره بکنت که شما

په من کرت نکرتگ اَنت.

* 16– 15: 2 زِندئے گال، بزان هما گال که زندَ بکَشیت. ایسّا مسیهئے وشّێن مِستاگ.

* 17: 2 رێچَگی کرُبانیگ: کوَهنێن اَهدنامگئے زمانگَا رێچَگی کرُبانیگ کرُبانیگانی یکّ تهرے بوتگ که رێچَگی ش چیزِّ کرُبانیگ کرتگ. اِدا پولُسئے مرکئے

نێمگا اِشارهے.


